
					ఈ పుట అచ్చుదిద్దబడ్డది
38 శ్రీ భీమేశ్వరపురాణము



క. మొగి విరిసి కఱకుగూడక, పగులక వెడలుపును నిడుపుఁ బసిమియుఁ గల లేఁ

జిగురరఁటాకులు పెట్టిరి, దిగదిగ నద్దేవియాజ్ఞ దివ్యపురంధ్రుల్.128



వ. అనంతరంబ. 129



తే. అర్చనలు చేసి గంధపుష్పాక్షతముల, ధూపమిచ్చెఁ గాలాగురుధూమరేఖఁ

గప్పురంబు నివాళించెఁ గమలనేత్ర, పంక్తిపంక్తికి నేతెంచి బ్రాహ్మణులకు. 130



ఉ. ఇందఱుఁ గూడి శాంతి పనియింపుఁడు మజ్జనమాచరింపుఁ డ

ర్ధేందుకళాకిరీటునకు నీ యమృతాన్నము లీ పదార్థముల్

మందగతిం భుజింపుఁడు సమస్తజగత్పతి కాశికాపురీ

మందిరవిశ్వనాయకుఁ డుమాపతి ప్రీతి వహించుఁ గావుతన్. 131



వ. అని పంక్తిపంక్తి నడుమ నిలుచుచుఁ నయ్యింతి భక్తిశ్రద్ధాతాత్పర్యవిశ్వాసపూర్వకంబుగా నుర్వీగీర్వాణవర్గంబులఁ బ్రార్థించుచు నాపోశనంబులు వోయింపనుండె నప్పు డేను బైలసుమంతుజైమినివైశంపాయనాదిశిష్యప్రకరంబు నెమ్మనంబుల నిట్లని వితర్కించుచుంటిమి. 132



ఉ. వండినచొప్పునుం బొగపువాసనయుం బొగపారుచందమున్

భాండసమృద్ధి సంపదయుఁ బాసవిభూతియు సర్వమంగళం

బండజయాన రిత్తప్రియ మాడెడు నేఁడును భోజనంబు లే

కుండుట గాననయ్యె నసితోత్పలగంధియు నేమి మాయయో. 133



ఉ. చల్లనిసౌమ్యదృష్టియుఁ బ్రసాదము మాధురియు న్వివేకము

న్వెల్లఁదనంబు మౌగ్ధ్యమును నిర్మలినత్వముఁ జూడవచ్చినం

గల్ల యొకింతయేనిఁ బొడగానఁగరా దరఁటాకుఁ జూచినన్

ఝల్లనె గుండె యోగిరము శాకములుం బొడగానరామికిన్. 134



తే. పాత్రసంశుద్ధి కాజ్యంబు పస్తరించి, యూరకుండిరి యిది యేమియొక్కొ వీరు

కానరావిప్డు శాకపాకములు నెదుర, మనకు నిజమయ్యె నలచందమామఘుటిక. 135



మ. అవుగా కేమి నిజంబు తేటపడఁగా నర్చించె గంధాక్షతా

దివిశేషంబుల శాంతిపాఠమును సందీపించె విశ్వేశ్వరున్

శివు నుద్దేశము చేసి మ్రొక్కి వివిధాశీర్వాదముల్ గైకొనెం

ధవళాంభోరుహనేత్ర యింతయును మిధ్యాదృష్టి గానేర్చునే. 136



క. కానీ యీదివసంబును, నే నిన్నఁటి యట్లకాక యేమనఁగ నపో

సానంబులు వడ్డించిరి, మానవతీజనులు లీల మహిదివిజులకున్. 137



తే. పోసి రాయెల్లవారి కాపోశనములు, నారగింపుఁడు లెండు మీ కమృతమస్తు

ప్రొద్దుపోయెనుజుండని బుజ్జగించి, మ్రొక్కి యంజలియెత్తె నమ్ముదుకపణఁతి. 138

		 ఈ పేజీలో చివరి మార్పు 26 జూన్ 2020న 08:57కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

